
ANNOTATSIYA 
Ushbu maqolada o‘zbek oilasining vujudga kelishi va shakllanishi uzoq tarixiy taraqqiyot 

jarayoni bilan bog‘liq bo‘lgan. Mahalliy xalqning oilaviy-nikoh munosabatlari asosan islom dini 
aqidalariga suyangan holda shakllangan. Nikohning halolligi, oila a’zolari o‘rtasidagi o‘zaro 
hurmat, katta-kichikka izzat, qarindoshlik rishtalarini saqlash kabi qoidalar oila mustahkamligini 
ta’minlovchi muhim omil sifatida qaralganligi haqida ma’lumotlar berib o‘tilgan. 

Kalit so‘zlar: “Alpomish” dostoni, “kampir o‘ldi”, “eshikdan kiraman”, “Oltin qovoq”, 
“Malla savdogar”, “Allanazar Olchinbek”, “Xomkon”, “Alpomish”, “Kelinoy”, ”Kuntug’mish”, 
“Oysuluv”, “Malla savdogar”, “Go‘ro‘g‘lining tug‘ilishi”. 

  
В ЭПОСАХ ОТРАЖЕНИЕ УЗБЕКСКОЙ СЕМЬИ В ОБЩЕСТВЕННОЙ ЖИЗНИ 

 
АННОТАЦИЯ 

В данной статье описывается возникновение и формирование узбекской семьи как 
длительный процесс исторического развития. Семейные и брачные отношения местного 
населения формировались главным образом на основе догматов ислама. Сообщается, что 
такие правила, как честность брака, взаимное уважение между членами семьи, уважение к 
старшим и младшим, а также сохранение родственных связей, считались важными 
факторами, обеспечивающими прочность семьи. 

Ключевые слова: Эпическая поэма «Алпомыш», «Старуха умерла», «Войду через 
дверь», «Золотая тыква», «Малла Савдогар», «Алланазар Олчинбек», «Хомкон», Алпомыш, 
«Келиной», «Кунтугмыш», «Ойсулув», «Малла Савдогар», «Рождение Гороглу». 

ABSTRACT 
This article describes the emergence and formation of the Uzbek family as a long process of 

historical development. The family and marital relations of the local people were formed mainly 
based on the tenets of Islam. It is reported that such rules as the honesty of marriage, mutual respect 
between family members, respect for elders and younger, and the preservation of kinship ties were 
considered important factors ensuring the strength of the family. 

Index Terms: The epic poem "Alpomish", "The old woman died", "I will enter through the 
door", "Golden Pumpkin", "Malla Savdogar", "Allanazar Olchinbek", "Khomkon", Alpomish, 
"Kelinoy", "Kuntug'mish", "Oysuluv", "Malla Savdogar", "Birth of Goroglu". 

  
1.Dolzarbligi: 
Jamiyat taraqqiyoti davomida oilalar ijtimoiy-iqtisodiy va siyosiy omillarga qarab shakl va 

mazmun jihatdan turlicha ko‘rinishga ega bo‘lib borgan. Aholining yashash tarzi dehqonchilik, 
chorvachilik yoki hunarmandchilik bilan shug‘ullanishi, yer-mulkning hajmi, mehnat taqsimoti kabi 
omillar oila tarkibiga bevosita ta’sir ko‘rsatgan.  

2. Metodlar: 
O‘zbek ma’naviy eposi «Alpomish» dostonida keltirilgan nikoh marosimi bilan bog‘liq 

udumlarni o‘rganish asnosida  asardagi «kampir o‘ldi» udumi ramziy tarzda eski hayot bilan 
xayrlashib, yangi oilaviy bosqichga o‘tish g‘oyasini ifoda etgan. Shu orqali jamoa yangi oilani 
qabul qilgan, uning barqarorligi uchun ma’naviy kafolat yaratgan. 

«Alpomish» dostonidagi marosimlar badiiy bezak emas, balki xalqning ko‘p asrlik oilaviy 
va ijtimoiy tajribasining epik ifodasi hisoblanadi. Asar orqali nikoh nafaqat ikki yoshning 
birlashuvi, balki butun jamoa ishtirok etadigan ijtimoiy hodisa ekani, oila esa jamiyatning asosiy 
tayanchi sifatida qaralgani yaqqol namoyon bo‘ladi. 

3. Tadqiqot natijalari: 
Oilani kichik oila, bo‘linmagan oila va katta oila kabi asosiy guruhlarga ajratish mumkin 

bo‘lgan. 
Kichik oila er-xotin va bolalardan tashkil topgan. Bunday oila shakli ko‘proq hunarmandlar, 

shahar aholisi yoki alohida xo‘jalik yuritish imkoniga ega bo‘lgan yosh oilalarda uchragan. Ularda 
ro‘zg‘or yuritish, bola tarbiyasi va mehnat vazifalari asosan er-xotin zimmasiga tushgan, qarorlar 
ham mustaqil qabul qilingan. 

О‘zbek oilasi turli davr va sharoitlarda shaklan o‘zgarib borgan bo‘lsa-da, uning asosiy 
mazmuni avlodlar davomiyligi, o‘zaro yordam, kattalarga hurmat va oilaviy birlikni saqlash kabi 
qadriyatlar doimiyligicha qolgan. 

Bo‘linmagan oila esa er-xotin, bolalar va er-xotinning ota-onalaridan iborat bo‘lib, bir 
ro‘zg‘orda 10-12 kishi yashagan. Bunday oilada mulk umumiy hisoblangan, mehnat taqsimoti yosh 
va jinsga qarab belgilangan: kattalar rahbarlik qilgan, ayollar uy-ro‘zg‘or ishlarini bajargan, yoshlar 
esa xo‘jalik ishlarida qatnashgan. Odatda oila boshlig‘i eng katta erkak kishi bo‘lib, u barcha 
masalalarni hal etgan.[2:31]. 

O‘rta Osiyoda, jumladan O‘zbekistonda kichik va bo‘linmagan oilalar bilan birga katta 
patriarxal oila qoldiqlari ham saqlanib qolgan. Bunday oilalarda bir nechta avlod va bir nechta 
uylangan o‘g‘illar o‘z bolalari bilan bir hovlida yashagan. Yer-mulk va chorva umumiy bo‘lib, oila 
iqtisodiy jihatdan yagona xo‘jalik sifatida faoliyat yuritgan. Bu holat, ayniqsa, qishloq joylarda, 
dehqonchilik va chorvachilik ustun bo‘lgan muhitda keng tarqalgan. 

«Alpomish» dostonida keltirilgan udumlar, jumladan «kampir o‘ldi» udumi oilaning va 
jamiyatning ijtimoiy hayoti bilan chambarchas bog‘liqligini namoyon qiladi. Dostonda ushbu 
jarayon shunday bayon qilingan: 

«Bahmal o‘tovda chimildiq tutib, kuyov navkarlari bilan kuyovni kirgizmoqchi bo‘lib, bir 
necha ayollar «kampir o‘ldi» bo‘lib, o‘lganiga bir narsa olib, har zamon salom solib, uydan ichkari 
kirib, chimildiqda o‘tirib, oldiga dasturxon solib, qo‘ylarning to‘shini pishirib olib kelib, bularning 
oldiga qo‘yib, ho‘p yeb to‘yib, kuyov navkarlarga toppi, ro‘mol, sarmoya berib, hammasi o‘z rasmi-
qoidasini bajarib, kuyov navkarlar chiqib ketadi, bular ham o‘z manzili joy-joylariga qarab ketadi». 

Bu tavsifdan ko‘rinib turibdiki, kuyov kelin turgan xonaga kirishi uchun bir qator ramziy 
to‘siqlardan o‘tishi kerak bo‘lgan. Kelinxonaga yaqinlashganda, ayollar eshikni yopib, uni ichkariga 
kiritmagan. Kuyov «eshikdan kiraman» deganda bo‘sagada yoshi katta, hurmat-e’tiborga sazovor 
bir kampirni ko‘rgan. Uning yuzini ro‘mol bilan yopgan holda o‘tirgani kuyovni to‘xtatgan. Bu 
udum an’anaviy tarzda «kampir o‘ldi» deb atalgan. 

Bo‘sag‘ada turgan kampir kuyovga xonaga kirishga ruxsat berguncha u ogohlik va ehtirom 
ramzi sifatida turibdi. Kuyov kampirga pul berganidan keyingina u o‘z o‘rnidan turgan va kuyov 
xonaga kirgan. 

Bu udum nafaqat badiiy epik tasvir, balki o‘tmishdagi o‘zbek oilaviy marosimlarining 
ijtimoiy-etnologik xususiyatini ham aks ettiradi. U orqali kelin va kuyovning oilaning kattalaridan, 
jamoadan rozilik olishlari, uydagi qonun-qoidalarga rioya etishlari va oilaviy tarbiyaga bo‘lgan 
hurmat ko‘rsatilgan. Shuningdek, bu marosimdagi sovg‘a va ehtirom belgilarining barchasi - qo‘y 
to‘shi, ro‘mol, do‘ppi va sarmoya - jamiyatdagi ijtimoiy aloqalarni mustahkamlash va oilaviy 
birlikni rag‘batlantirish vositasi bo‘lgan[3:25]. 

Shu tariqa, «kampir o‘ldi» udumi nafaqat nikoh marosimidagi ramziy harakat, balki oila va 
jamiyatdagi ijtimoiy tartib, hurmat va birdamlikni o‘rnatuvchi an’ana sifatida ahamiyatli sanalgan. 

Xalq ijodining ijtimoiy hayotga doir qirralarini aks ettiruvchi dostonlar va og‘zaki ijod 
namunalari talaygina bo‘lib, ularning har biri o‘z davri va jamiyat hayotining tasvirini saqlab keladi. 
Shu dostonlardan biri  Davrqul polvon dostonidir. 

“O‘zbekiston xalq baxshisi” unvoniga sazovor bo‘lgan, Qiziriq tumani, Xomkon qishlog‘ida 
tug‘ilgan Abdunazar Poyonov xalq og‘zaki ijodining boy merosini yaratgan. U “Oltin qovoq”, 
“Malla savdogar”, “Allanazar Olchinbek”, “Xomkon”, “Alpomish”, “Kelinoy”, ”Kuntug’mish”, 
“Oysuluv”, “Malla savdogar”, “Go‘ro‘g‘lining tug‘ilishi”, “Hasanxon”, “Oyparcha”, 
“Sanamgavxar”, “Ravshanxon”, “Rustamxon”, “Xondalli”, “Xonoyim pari”, “Tursun mergan”, 
“Davrqul polvon” kabi ko‘plab dostonlarni kuylagan. Har bir doston o‘zida jamiyat hayoti, mehnat 
faoliyati, oila va urf-odatlar, shuningdek ijtimoiy rollarni aks ettiradi. 

Xususan, u yaratgan “Davrqul polvon” dostonida Boysunning tog‘li Xomkon qishlog‘ida 
voyaga yetgan Davrqulning Janubiy O‘zbekistonda mashhur polvonu chobag‘on sifatida dovruq 
solgani haqida hikoya qilinadi. Doston Davrqulning jasorati, mardligi, o‘z elining manfaatini 
himoya qilishi, shuningdek, jamiyatdagi oila, do‘stlik va mehr-oqibat tamoyillarini ifodalaydi. 

Dostonda Davrqul polvonning qilgan ishlaridagi ijtimoiy mas’uliyati, jamiyatdagi obro‘si, 
odamlar bilan munosabati orqali o‘sha davrning ijtimoiy hayoti, odamlarning qadriyatlari, urf-
odatlari, dehqonchilik va chorvachilik bilan bog‘liq turmush tarzlari tasvirlanadi. Masalan, 
Davrqulning chorvachilikdagi mahorati, polvon sifatidagi kuchi va jasorati qishloq aholisi orasida 
qadr-qimmatini oshirgan, uni jamiyatning yetakchi shaxslaridan biriga aylantirgan. 

Shu tariqa, Davrqul polvon dostonida nafaqat jasorat va shaxsiy fazilatlar, balki xalqning 
ijtimoiy hayoti, mehnat, oila va jamiyat bilan bog‘liq qadriyatlar ham badiiy shaklda ifodalangan. 
Bu esa xalq og‘zaki ijodining jamiyat hayotini saqlash va avlodlarga yetkazishdagi muhim rolini 
yana bir bor ko‘rsatadi. 

Davrqul polvon dostonida o‘sha davr xalqining ijtimoiy hayoti va turmush tarzi haqida aniq 
tasavvur hosil qilish mumkin. Masalan, dostonda Davrqulning otasi Eshqurbon qizil askarlar 
tomonidan nohaq kaltaklanishi epizodi keltiriladi [1:3]. Unda tasvirlanishicha, Eshqurbonning 
tanasidagi qilich va qamchi urilgan joylar shilinib, tilinib, qon izi taram-taram bo‘lib shishib ketadi 
[4:17]. 

Xotini Uldona esa erining jarohatlarini davolashda xalq tibbiyotiga xos usullardan 
foydalangan. U  sarimoyni yupqa qilib erining orqasiga bog‘lagan va bir oy ichida yaralar qora 
qo‘tir bo‘lib tuzalib ketgan [7:1]. Ushbu malham Surxon vohasi qishloqlarida hozirgi kungacha 
saqlanib qolgan xalq shifobaxsh an’analari bilan bog‘liq. Masalan, kuygan yoki shikastlangan joyga 
sariyog‘ va tuxum sarig‘i aralashmasini surish orqali davolash amaliyoti hozir ham qo‘llaniladi 
[8:2]. 

Bu epizod nafaqat dramatik voqeani ifodalaydi, balki o‘sha davr oilasining turmush 
sharoitini, ayol va erkakning ijtimoiy va oilaviy rollarini ham ochib beradi. Xotin erining sog‘lig‘i 

va farovonligi uchun jamiyatda mavjud bo‘lgan davolash usullarini qo‘llash orqali faol ishtirok 
etgan [9:1]. Shu bilan birga, bu marosim va davolash usullari xalq og‘zaki ijodida o‘ziga xos 
fenologik va tibbiy bilimlarni saqlab qolganligini ham ko‘rsatadi [10:2]. 

Demak, doston orqali Surxon vohasi aholisi hayoti, ular yashash tarzidagi murakkab ijtimoiy 
munosabatlar, oiladagi mehnat taqsimoti, shuningdek, xalq davolash usullari va an’analari haqida 
boy ma’lumot olish mumkin. Bu esa dostonning nafaqat badiiy, balki tarixiy-ijtimoiy ahamiyatini 
oshiradi [5:34]. 

Xulosa qilib aytganda, o‘zbek oilasining vujudga kelishi va shakllanishi uzoq tarixiy 
taraqqiyot jarayoni bilan chambarchas bog‘liqdir. Mahalliy xalqning oila va nikoh munosabatlari 
asosan islom dini aqidalariga tayangan holda shakllangan, ammo ularning mazmuni va amaliyoti 
yashash sharoitlari, ijtimoiy-iqtisodiy omillar va hududiy urf-odatlar bilan mustahkam bog‘langan. 
Nikohning halolligi, oila a’zolari o‘rtasidagi hurmat, katta-kichikka e’tibor, qarindoshlik rishtalarini 
saqlash kabi qoidalar oilaning barqarorligini ta’minlovchi asosiy mezon sifatida qabul qilingan. Shu 
tariqa, oila nafaqat yashash va mehnat birligi, balki ijtimoiy-hayotning asosiy birligi sifatida 
jamiyatning turli ijtimoiy-iqtisodiy jarayonlariga moslashgan. 

Xalq og‘zaki ijodida bu jarayonlarning aksini “Alpomish” va “Davrqul polvon” dostonlarida 
ham ko‘rish mumkin. “Alpomish” dostonidagi “kampir o‘ldi” udumi ramziy ma’noda eski hayot 
bilan xayrlashib, yangi oila bosqichiga o‘tishni ifodalaydi. Shuningdek, “Davrqul polvon” 
dostonidagi epizodlar orqali o‘sha davr Surxon vohasi aholisi hayoti, mehnat faoliyati, chorvachilik 
va dehqonchilik bilan bog‘liq yashash tarzini ko‘rish mumkin[6:132].  

4. Xulosalar: 
Demak, xalq og‘zaki ijodi nafaqat badiiy qimmatga ega, balki ijtimoiy, madaniy va tarixiy 

ahamiyatga ega bo‘lib, oilaning shakllanishi, jamiyat hayoti va qadriyatlarni saqlash, avlodlarga 
yetkazish jarayonini aks ettiradi. Dostonlar orqali avlodlar xalqning mehnat faoliyati, oila tuzilishi, 
urf-odat va ijtimoiy munosabatlari bilan tanishadi, bu esa xalq madaniy merosini boyitadi va tarixiy 
tajribani keyingi avlodlarga yetkazadi 

